
Il-Kumitat iltaqa' fil-Palazz, il-Belt Valletta, fil-5.07 p.m.

MR SPEAKER (Onor. Anġlu Farrugia): Il‑waranofsinhar it‑tajjeb lil kulħadd. Nagħti merħba lil kulħadd f’din l‑ewwel laqgħa tal‑Kumitat Magħżul. Qegħdin hawnhekk proprju biex issir l‑ewwel laqgħa ta’ dan il‑Kumitat Magħżul wara t‑twaqqif tiegħu mill‑Kamra biex isir rapport dwar it‑twaqqif ta’ uffiċċju tal‑Kummissarju u ta’ Kumitat Permanenti dwar l‑Istandards li jinkludi l‑etika u l‑imġiba xierqa fil‑ħajja pubblika. 

Kif tafu intom, dan il‑Kumitat diġà huwa live streamed u importanti, kif se nispjega iktar ’il quddiem, aħna nkunu rridu r‑reazzjoni u dak kollu li jkun meħtieġ min‑naħa tal‑pubbliku bħala reazzjoni, anke kummenti, feedback, biex inkunu nistgħu ninkludu kollox meta niġu biex nirrapportaw peress li għandna deadline. Id‑deadline li għandi hawnhekk hu li jiena marbut li sal‑15 ta’ Diċembru nippreżenta r‑rapport bir‑rakkomandazzjonijiet kollha lill‑Parlament billi jitħejja rapport dwar it‑twaqqif tal‑uffiċċju tal‑Kummissarju, kif ukoll ta’ Kumitat Permanenti dwar l‑Istandards, Etika u Imġiba Xierqa fil‑Ħajja Pubblika. Bħala proċedura kif għandu jaħdem dan il‑kumitat, jiena qed nagħmel dawn il‑proposti. Fil‑fatt għaddejt file lil kulħadd, qed nifhem li kulħadd għandu d‑dokumentazzjoni. Onor. Vella, fl‑ewwel faċċata jiena ppruvajt niġbor il‑punti kif se nimxu bħala proċedura, jekk taqblu magħha, imma naħseb li dan huwa l‑aħjar mudell li nistgħu nimxu fuqu, għaliex perijodu li għandna ma tantx huwa twil. Jiġifieri aħna qegħdin diġà fl‑aħħar ġimgħa ta’ Ottubru, allura għandna x‑xahar ta’ Novembru, xahar sħiħ, u ġimagħtejn f’Diċembru meta jrid ikun hemm diġà r‑rapport lest, eċċ.  
Allura jiena bħala proċedura xtaqt li nipproponi dan jekk taqblu: illi kull membru ta’ dan il‑Kumitat, jiġifieri aħna lkoll, ikun pprovdut b’informazzjoni relevanti, partikolarment dwar dak li sar f’dan il‑qasam f’parlamenti nazzjonali oħra; u tiġi miġbura wkoll kull dokumentazzjoni oħra li tista’ tiġi mitluba mill‑Membri. Qed nissuġġerixxi – u naħseb li huwa f’waqtu li jsir dan – li jitla’ sit elettroniku fejn hemm, il‑Membri ta’ dan il‑Kumitat kif ukoll il‑pubbliku jkollhom aċċess għad‑dokumentazzjoni li qed nitkellem fuqha hawnhekk, kif ukoll dwar il‑proċedura ta’ dan il‑Kumitat. It‑tielet, li qiegħed nissuġġerixxi bħala proċedura hija li jiġi kkreat indirizz elettroniku sabiex il‑pubbliku jkun jista’ jikkomunika l‑ideat tiegħu lil dan il‑Kumitat, għax issa aħna rridu naraw ir‑reazzjoni wkoll mhux tagħna biss għal dokumentazzjoni u ħsibijiet li wieħed jista’ jippreżenta f’dan il‑Kumitat, imma anke l‑pubbliku inġenerali. (Interruzzjonijiet) Hekk hu, lestejnieha Onor. Vella. Hemm indirizz postali u qed nieħu pjaċir li qajjimtha għax proprju ħsibna għaliha llum stess biex inkunu nistgħu nitilqu biha.  U l‑Kumitat iżomm ukoll laqgħa waħda ta’ konsultazzjoni pubblika wara li jkun hemm il‑feedback mingħand in‑nies, biex il‑pubbliku jew inkella rappreżentanti ta’ gruppi jinstemgħu direttament, ovvjament meta qed ngħidu l‑pubbliku qed nitkellmu wkoll fuq is‑soċjetà ċivili, il‑gruppi ċivili u l‑għaqdiet kollha tas‑soċjetà ċivili. Naraw jekk il‑Kumitat, jekk ikun il‑każ, jistax jidentifika xi persuni jew gruppi li jkunu diġà wettqu xi xogħol konness mal‑materja inkwistjoni. Pereżempju, matul dawn l‑aħħar tliet xhur iltqajt ma’ nies li diġà għandhom remit biex jagħmlu rapport lill‑Parlament – lill‑Prim Ministru li sussegwentement jgħaddih lill‑Parlament – jiġifieri mal‑Kummissarju Elettorali, mal‑Awditur u mal‑Ombudsman, fejn dawn għandhom rapport fuq il‑kwestjoni tal‑pagi tal‑ministri, tal‑Ispeaker u tal‑President tar‑Repubblika. Qed nagħti eżempji biex wieħed ikun jista’ jifhem x’qegħdin ngħidu hawnhekk. Imbagħad jekk taqblu, l‑Uffiċċju tal‑Ispeaker, jiġifieri jiena flimkien mal‑istaff tiegħi, nippreżentaw abbozz ta’ rapport abbażi ta’ dan kollu, jiġifieri din id‑diskussjoni wiesgħa li tiżvolġi kemm fi ħdan il‑Kumitat kif ukoll abbażi ta’ rapporti li jiġu mressqa u mħejjija biex dan il‑Kumitat ikun jista’ jippreżenta r‑rakkomandazzjonijiet lill‑Kamra sal‑15 ta’ Diċembru ta’ din is‑sena, jiġifieri qed nitkellmu prattikament inqas minn xahrejn oħra. Bħala proċedura, naħseb dan il‑Kumitat għandu jimxi mal‑Ordnijiet Permanenti tal‑Kamra, f’dak li jirrigwarda t‑tmexxija ta’ kumitat magħżul u dan kif tgħid il‑mozzjoni 77 dwar il‑fakultà li jirregola l‑proċedura tiegħu stess. 
Jiena minbarra dan ħejjejt diversi dokumenti. Hawnhekk f’dan il‑file għandkom issibu l‑mozzjoni tad‑Deputat Prim Ministru u Ministru għall‑Affarijiet Ewropej u Twettiq tal‑Manifest Elettorali meta saret il‑mozzjoni fis‑16 ta’ Ottubru ta’ din is‑sena, fejn kemm il‑Gvern u kemm l‑Oppożizzjoni qablu ma’ din il‑mozzjoni. Hemm imbagħad il‑mozzjoni kif preżentata mill‑Kap tal‑Oppożizzjoni li ġiet ippreżentata lili fit‑30 ta’ Settembru 2013 fl‑uffiċċju tiegħi u ġiet reġistrata fir‑reġistru t’hawnhekk. Imbagħad hemm ukoll il‑Kap. 113, l‑Ordinanza dwar il‑Privileġġi u Setgħat tal‑Kamra, u dan jiena ppreżentajtu bħala dokument biex wieħed ikun jaf meta twaqqaf kumitat, pereżempju dwar il‑privileġġi, kif jaħdem. Hemm ovvjament l‑artikli relatati dwar il‑parlamentari, il‑kwalifiki u d‑diskwalifiki ta’ Membri tal‑Parlament skont dak li tgħidilna l‑Kostituzzjoni ta’ pajjiżna, kif ukoll it‑tenure of office tal‑Membri. Għandi wkoll parti mill‑programm elettorali tal‑Partit Laburista fejn jitkellem fuq Membri Parlamentari aktar kontabbli lejn il‑poplu, fejn għandek il‑paragrafu 12 li jitkellem dwar Kummissarju Parlamentari, l‑istandards u l‑kumitat li qed nitkellmu fuqu, dan bħala dokumentazzjoni li għandna f’idejna. Imbagħad fi żmien il‑Gvern preċedenti kien hemm ukoll il‑White Paper li kienet saret f’Settembru 2012 li titkellem dwar aktar awtonomija u aktar responsabbiltà għall‑Parlament Malti u wkoll dwar it‑twaqqif ta’ Kummissarju. Imbagħad għandek ukoll id‑dokumentazzjoni mill‑Parlament Ingliż li stajt niġbor jiena dwar il‑kwestjoni tal‑code of conduct u l‑Guide to rules relating to the conduct of members of the House of Commons fejn jitkellem fuq il‑kwestjoni ta’ financial interests, etc. Hemm ukoll kif jaħdem il‑Parliamentary Commissioner for Standards fil‑Parlament Ingliż. Hemm ukoll dokumentazzjoni relatata mas‑Select Committee fl‑iStanding Orders Ingliżi dwar kif għandu jitmexxa dan is‑Select Committee u dwar ukoll kif għandu jitwettaq ix‑xogħol tal‑Parliamentary Commissioner for Standards. Dawn huma kollha dokumenti relatati ma’ dak li qed ngħid. Imbagħad hemm ukoll rapport li ġie kkummissjonat u sar mill‑Parlament Ewropew dwar l‑ethics committees tal‑parlamenti tal‑membri tal‑Unjoni Ewropea, fejn hemm ċertu pajjiżi bħalma huma l‑Greċja, il‑Polonja, in‑Netherlands, il‑Latvja u l‑Ingilterra, li kollha għandhom più o meno xi forma ta’ dan it‑tip ta’ kumitat. Imbagħad għandna l‑aħħar dokument li jiena ġbart minn xogħol li għamilt mal‑Ispeaker tal‑Parlament ta’ New South Wales, dwar ir‑rwol tal‑Parlament fejn jidħol is‑citizen’s right of reply. Dawn huma każijiet partikolari, li s’issa hija idea innovattiva, imma hija interessanti ‑ u ovvjament aħna rridu nikkunsidraw – dwar id‑dritt taċ‑ċittadin li jkollu dritt tar‑risposta meta jkun imsemmi mill‑Parlament jekk iħoss li għandu jirrispondi minħabba d‑damages li tista’ ikun qed issofri l‑persuna nnifisha jew body corporate, jew kumpanija meta għalkemm il‑membru parlamentari kif tafu intom għandu l‑privileġġ li ma jkunx suġġett ta’ proċedura fil‑Qorti, però hemm proċedura partikolari biex iċ‑ċittadin jingħata d‑dritt tar‑rimedju. Din hija xi ħaġa li kont semmejtha jiena fid‑diskors tiegħi meta ħadt il‑ġurament fis‑6 ta’ April meta dakinhar ġejt elett Speaker. Dawn huma kollha dokumenti li s’issa ġbarna. 

L‑Iskrivan tal‑Kamra qed jgħidli li hawn talba mill‑membri tal‑media li jixtiequ jidħlu jieħdu xi filmati. Hawn permess? Naħseb li nistgħu mmexxu. Fil‑kas għidilhom jidħlu.  

Dwar dak li għadu kemm għamel referenza għalih il‑Ministru George Vella, rightly so, dwar l‑indirizz elettroniku, diġà għamilnieha biex ikun lest għal din il‑laqgħa. Fil‑fatt għandna sit apposta selectcommittee@parlament.mt. (Interruzzjonijiet) Indirizz postali għamilna wkoll li huwa: “l‑Iskrivan tal‑Kamra, Il‑Kamra tad‑Deputati, il‑Belt Valletta VLT1115”. Jekk taqblu wkoll, illum stess ikun hemm komunikat għall‑istampa mill‑kumitat magħżul, li ser iqassmilkom l‑Iskrivan. Din ippreparajnieh bil‑lest ħalli kulħadd ikollu kopja. Biex nagħlaq il‑preżentazzjoni tiegħi, jekk taqblu, peress li ma tantx għandna ħin, din noħorġuha llum stess ħalli mill‑ewwel ikollna reaction:
‘Jibda jiltaqa’ l‑Kumitat Magħżul tal‑Kamra dwar it‑Twaqqif ta’ Uffiċċju tal‑Kummissarju u ta’ Kumitat Permanenti dwar l‑Istandards, l‑Etika u l‑Imġiba Xierqa fil‑Ħajja Pubblika
Fis‑16 ta’ Ottubru l‑Kamra unanimament approvat mozzjoni biex jinħatar kumitat magħżul bil‑mandat li jagħmel rakkomandazzjonijiet lill‑Parlament dwar it‑Twaqqif ta’ Uffiċċju ta’ Kummissarju u ta’ Kumitat Permanenti dwar l‑Istandards, l‑Etika u l‑Imġiba Xierqa fil‑Ħajja Pubblika. 
Dan il‑Kumitat Magħżul iltaqa’ għall‑ewwel darba llum 25 ta’ Ottubru fil‑5.00 p.m., bil‑laqgħa ppreseduta mill‑Ispeaker u bħala membri pparteċipaw il‑Ministru għall‑Affarijiet Barranin, l‑Onor. George Vella, l‑Onor. Carmelo Abela bħala sostitut tal‑Onor. Justyne Caruana, l‑Onor. Francis Zammit Dimech u l‑Onor. Ryan Callus. 
F’din l‑ewwel laqgħa l‑kumitat qabel dwar liema proċedura għandha tintuża mill‑Kumitat, kif ukoll fassal programm ta’ xogħol skont it‑termini ta’ referenza stabbiliti fil‑mozzjoni msemmija hawn fuq. 
Il‑Kumitat wera x‑xewqa li qabel jasal għar‑rakkomandazzjonijiet tiegħu, ikun l‑ewwel sema’ x’għandha xi tgħid is‑soċjetà ċivili. Għaldaqstant il‑Membri kollha qablu li għandu jkun hemm proċess ta’ konsultazzjoni pubblika’, dejjem jekk taqblu. 
U huwa importanti ngħid li bħalissa hawn il‑live streaming, jiġifieri l‑pubbliku qiegħed isegwina wkoll ħalli jkun hemm reazzjoni. ‘Il‑Kumitat għalhekk qiegħed jilqa’ l‑kontribut ta’ kull min hu interessat billi jistieden opinjonijiet, suġġerimenti jew rakkomandazzjonijiet bl‑e‑mail fuq is‑sit elettroniku selectcommittee@parlament.mt jew bil‑posta – kif ġustament irreferejt għalih inti, Onor. George Vella – indirizzat lil “L‑Iskrivan tal‑Kamra, Kamra tad‑Deputati, il‑Belt Valletta VLT 1115”.  Peress li l‑Kumitat huwa marbut sal‑15 ta’ Diċembru biex jirrapporta lill‑Kamra, il‑kontribuzzjonijiet għandhom jaslu f’dan l‑uffiċċju mhux iktar tard mill‑15 ta’ Novembru 2013’ jiġifieri qed nagħtu più o meno xahar. 
‘Il‑ħsieb huwa li aktar tard il‑Kumitat’, jiġifieri wara l‑15 ta’ Novembru, ‘jorganizza sessjoni waħda apposta biex jisma’ direttament gruppi jew għaqdiet li jkunu jridu jfissru l‑ideat tagħhom dwar il‑materja msemmija fil‑mozzjoni. 
Il‑laqgħat ta’ dan il‑Kumitat Magħżul huma kollha miftuħin għall‑pubbliku’ ovvjament jista’ jiġi l‑pubbliku hawnhekk u hawn il‑live streaming – ‘u jistgħu jiġu segwiti wkoll b’mod dirett fuq is‑sit elettroniku www.parlament.mt.’ 
Jekk taqblu, din toħroġ mill‑ewwel mingħajr ħela ta’ ħin għaliex proprju marbutin ma’ ċertu perijodu qasir, però jien issa se nisma’ l‑interventi tagħkom biex naraw il‑proċedura ta’ kif se naħdmu. 

Il‑Ministru għall‑Affarijiet Barranin, l‑Onor. George Vella.

ONOR. GEORGE VELLA (Ministru għall‑Affarijiet Barranin): Mr Speaker, qabel nitkellem fuq il‑proċedura nixtieq illi nagħmluha ċara li meta nkunu se nisimgħu m’aħniex se nisimgħu każi partikolari, li individwi jiġu hawnhekk b’xi każ partikolari tagħhom. ’Il quddiem ikun hemm il‑mekkaniżmu fejn jistgħu jmorru bih, però mhux ser inkunu qegħdin hawnhekk biex nisimgħu xi każ partikolari li jidħol fid‑dettall. Dan  ma nkunux nistgħu nagħmluh. 

MR SPEAKER: Għamilt sewwa li għidtha dik. 

ONOR. GEORGE VELLA: It‑tieni ħaġa. Naħseb aħjar noqogħdu attenti li ma neħdux l‑impressjoni li nivvintaw ir‑rota. Dawn huma affarijiet li jeżistu, u rridu nkunu ċari x’irridu nwaqqfu u x’se nagħmlu. Jiena qed nifhem illi se nwaqqfu kumitat ta’ standards u se jkollna wkoll commissioner ta’ standards li jkun hu l‑arbitru li jekk jidhirlu li hemm bżonn, jirreferi każ lill‑kumitat dwar l‑istandards. Dan fuqiex se jimxi? Dan se jimxi fuq code of conduct, jiġifieri għandna code of conduct li se nimxu fuqha li rridu nfasslu, se jkollna Commissioner ta’ Standards li dan ma jkunx l‑argużin, dan mhux se jkun li jieħu l‑azzjoni, dan jagħti pariri, jirrispondi, jgħallem, jindika, jiggwida lil dak li jkun. Però jekk imbagħad ikun hemm il‑każ fejn xi ħadd imur oltre, ikun in breach tal‑code of conduct, allura dak imbagħad jiġi riferut għall‑kumitat tal‑istandards. Din kif qed nifhem jien. Inti għamilt sew li hawnhekk ġbartilna standards tal‑Ingilterra. Ma ninsewx ukoll li hemm anke l‑Parlament ta’ Wales u l‑Parlament ta’ Scotland għandhom sistemi differenti, però n‑normi qegħdin essenzjalment fil‑famuża l‑ewwel ġabra li kien għamel Lord Nolan fl‑istandards in public life. Dawk huma essenzjalment il‑bażi ta’ kollox. Jiena minn hawn se ngħidlek minn issa, Mr Speaker, li se nġib ukoll bħala parti mid‑dokumentazzjoni ‑ naħseb ta’ min nirreferi lill‑Iskrivan iż‑żewġ studji li kienu saru fil‑passat ‑ dan is‑suġġett m’għandux żmien, dan huwa suġġett li jibqa’ perenni u jibqa’ dejjem jgħodd ‑ li kien għamel il‑Partit Laburista, wieħed minnhom mill‑ex Speaker Daniel Micallef megħjun anke minn nies bħal Dun Anġ, li kien hemm studju li sar apposta fuq propriety of public life, kif wieħed għandu jġib ruħu fil‑ħajja pubblika, ħalli tagħmlu kopji tiegħu u tiċċirkolawh. Imbagħad kien hemm ieħor iktar tard qrib l‑1996 ta’ Wenzu Mintoff, ex Membru Parlamentari li wkoll fuq ħadem fuq rapport li hu interessanti ħafna, għax minn hemmhekk nistgħu niġbru ħafna materjal li jkun diġà lest. Jiġifieri jekk imbagħad organizzazzjonijiet oħrajn se jġibulna proposti tagħhom, ovvjament nistgħu niġbru kollox. L‑aħħar appell tiegħi huwa wieħed, li nipprovaw kemm jista’ ikun nagħmlu affarijiet plain, inqas ma nikkumplikaw iktar aħjar għaliex anqas ikollna problemi ta’ interpretazzjoni. Dan mhux se jkun xi qorti fuq il‑parlamentari. Dan l‑iskop tiegħu, kif qed narah jien, huwa wieħed biss li l‑ewwel nett jiggwida, jagħti l‑parir, però meta jkun hemm bżonn anke jwassal lil dak li jkun biex jiġi dixxiplinat. L‑unika ħaġa li rrid ngħid biss hija li kulma se nagħmlu jaħdem biss kemm‑il darba jkun hemm il‑koperazzjoni tal‑membri parlamentari. Hemm esperjenza ġo Parlament Ingliż fejn at one stage kien hemm Commissioner for Standards li kienet mara ‑ mhux qed ngħid għax kienet mara, imma ma niftakarx l‑isem bħalissa, qed nindikaha biss għax naf li kienet femminili ‑ u din kissruha għaliex ħadd ma kien qed jikkoopera magħha, titlob l‑informazzjoni, titkellem, tagħti... Dan bħal Ombudsman, jista’ iwissik, però ma jistax jieħu passi kontra tiegħek. L‑ikbar ilment tagħha kien illi ma kienx hemm koperazzjoni mill‑membri parlamentari. Jiġifieri mhux li nagħmlu l‑istrutturi, imma trid tikber ċerta dixxiplina u anke ċertu maturità fil‑membri parlamentari li dawn ikunu jafu li mhux tistenna l‑pulizija li jiġbidlek l‑attenzjoni, imma inti possibbilment ma tagħmel xejn li jkollu bżonn ikellmek il‑pulizija dwaru. 

MR SPEAKER: L‑Onor. Francis Zammit Dimech.

ONOR. FRANCIS ZAMMIT DIMECH: Rigward il‑kummenti min‑naħa tiegħi u anke minn naħa tal‑Oppożizzjoni, għalija jolqotni l‑fatt anke kif huwa maħtur dan il‑kumitat għax il‑kumitat, jekk immorru fl‑oriġini tiegħu, huwa maħtur ovvjament permezz ta’ mozzjoni li għaddiet unanimament mill‑Parlament, il‑mozzjoni 77 imressqa mid‑Deputat Prim Ministru, però mozzjoni li fl‑ewwel paragrafu immedjat tagħha tirreferi wkoll għall‑mozzjoni 69 ippreżentata mill‑Oppożizzjoni dwar imġiba xierqa fil‑ħajja pubblika.  U korrettement – dan huwa sinjal tajjeb – hemm partijiet mill‑mozzjoni 77 li jinkorporaw dak li kien suġġerit fil‑mozzjoni 69, inkluż li jinħatar dan il‑Kumitat u li jkun hemm ir‑rapport sal‑15 ta’ Diċembru. Jekk wieħed jara l‑aħħar paragrafu tal‑mozzjoni ppreżentata mill‑Kap tal‑Oppożizzjoni, għandek li jinħatar kumitat li jkun ippresedut mill‑Ispeaker li jkun jinkludi żewġ persuni nominati min‑naħa tal‑Gvern u żewġ persuni oħra nominati min‑naħa tal‑Oppożizzjoni, sabiex sal‑15 ta’ Diċembru 2013 iħejji rapport dwar it‑twaqqif tal‑Uffiċċju tal‑Kummissarju għall‑Imġiba Xierqa fil‑Ħajja Pubblika u tal‑Kumitat Permanenti tal‑Kamra għall‑Imġiba Xierqa fil‑Ħajja Pubblika, u dan preċiżament li qed isir realment. Naqbel totalment, jiġifieri dan mhuwiex il‑kumitat li se jifli jekk hemmx ilmenti partikolari fuq imġiba ta’ dak jew tal‑ieħor, mhuwiex l‑iskop tagħna, imma l‑iskop tagħna – u għalhekk it‑terminu huwa qasir – hu biex nagħmlu struttura li taħdem. Issa, x’poteri jkollu l‑Kummissarju, naturalment, huwa parti mir‑remit tagħna li nistudjaw. Irrid nieħu din l‑okkażjoni biex nirringrazzja u nifraħ lilek ukoll, Mr Speaker, u lill‑istaff tiegħek għax dan bla dubju jirrifletti xogħol, anke ħidma mill‑Uffiċċju tal‑Iskrivan tal‑Kamra, għax ġbartilna diġà dokumentazzjoni addizzjonali li kull Membru jista’ jġib, .......

MR SPEAKER: Mhijiex eżawrjenti għax kif qal l‑Onor. George Vella ....

ONOR. FRANCIS ZAMMIT DIMECH:  ... u apparti l‑implikazzjoni oħra li tindika l‑ħabib u kollega tagħna l‑Onor. George Vella u anke forsi dokumentazzjoni oħra li nistgħu nressqu aħna, però li hawn homework diġà tajjeb għall‑ewwel laqgħa. 

MR SPEAKER: Kieku ngħidlek, id‑dokumentazzjoni li ġibt mill‑Awstralja kelli nġibha permezz tax‑shipping.  

ONOR. FRANCIS ZAMMIT DIMECH: Nista’ nimmaġina għax kont ħadt sehem f’delegazzjoni parlamentari għall‑Awstralja u naf kif inhuma dawk l‑affarijiet.  Żgur li wieħed mill‑parametri l‑iktar importanti li nawgura li jkun hemm qbil fuqu hija l‑istess proċedura li rridu nsegwu biex jinħatar dan il‑Kummissarju. Probabbilment, mingħajr ma nibda nantiċipa x’se nikkonkludu fix‑xogħol tagħna, din hija waħda mill‑karigi ta’ importanza marbuta mal‑ħajja parlamentari li naħseb tirrikjedi maġġoranza kwalifikata jew preferibbilment l‑unanimità fil‑ħatra tagħha, imma dak wieħed jasal għall‑proċedura ’l quddiem. Ejja naħdmu għax hawn ħafna x’nagħmlu, it‑terminu huwa qasir, ridnieh qasir, issa l‑approvazzjoni hija unanima, mela lkoll irriduh qasir u l‑iskop huwa biex wieħed jibda sena ġdida bi proċeduri qegħdin f’posthom jaħdmu. Meta tgħid sal‑15 ta’ Diċembru prattikament, apparti li xahar u nofs biss, qed tgħid sa meta l‑Parlament ikun qed jaġġorna għall‑vaganzi tal‑Milied u qed tgħid: Mela ejja nibdew sena ġdida bi struttura li taħdem.

MR SPEAKER: U bix‑xogħol kollu li għandna quddiemna.

L‑Onor. George Vella.

ONOR. GEORGE VELLA: Jiena konxju li din hija streamed u l‑messaġġ irridu nwassluh. L‑importanti mhux li nidħlu fid‑dettall kif jaħdem il‑kumitat u x’inhuma t‑terms of reference tiegħu. Il‑messaġġ li jrid joħroġ hu li aħna rridu naqblu miż‑żewġ naħat tal‑Kamra li naraw li jkun hemm Parlament li jiġbor ir‑rispett tal‑poplu. Irridu naraw nies li l‑kelma kif jgħidulna ‘Onorevoli’, mhux sempliċement appellattiv, imma you’ve got to live up to it, fis‑sens li m’għandux ikun hemm każi fejn il‑membru parlamentari jintefa’ xi dell fuqu, ġust jew mhux ġust, imma m’għandux ikun hemm assolutament f’għajnejn in‑nies u f’għajnejn il‑poplu barra li sfortunatament nisimgħuha ‘għax inħokku dahar xulxin’, ‘għax il‑politika maħmuġa’, irridu nagħmlu minn kollox biex dik l‑opinjoni, fejn għadha, nipprovaw naqilbuha u nġibuha kif suppost tkun favur ix‑xogħol li nagħmlu f’dan il‑Parlament. Mhux talli mhux qegħdin jgħidulna grazzi n‑nies, imma li taħdem u taħdem sinċerament, però mbagħad tiġi mpinġi jew perċeput li hemm il‑korruzzjoni jew li m’intix ġust jew nadif, hija xi ħaġa li tweġġa’.

MR SPEAKER: L‑Onor. Carmelo Abela.

ONOR. CARMELO ABELA: Mr Speaker, kif diġà stqarrejt, jiena llum ninsab hawnhekk minflok l‑Onor. Justyne Caruana li hija l‑Membru li l‑Kamra approvat, imma minħabba xi raġunijiet ma setgħetx tkun hawnhekk. Nixtieq ngħaddi ftit kummenti jekk ma jimpurtax. Qed ngħidu li r‑rapport se jkun lest b’xi mod jew ieħor, għax iż‑żmien huwa dak li hu, sal‑15 ta’ Diċembru.

MR SPEAKER: Irid ikun lest.

ONOR. CARMELO ABELA: Naħseb irridu naraw ftit ukoll jekk b’rapport hux qegħdin nifhmu l‑inklużjoni ta’ mozzjoni li se tiġi ppreżentata lill‑Parlament. Jiġifieri naħseb irridu naraw jekk b’rapport aħniex nifhmu wkoll li l‑mozzjoni li tkun ippreżentata fil‑Parlament għad‑diskussjoni biex imbagħad ikun hemm anke l‑approval tagħha parlamentari, tridx tkun parti minn dan ir‑rapport li .....  Irridu nagħmluha ċara.

MR SPEAKER: Se nagħmilha ċara mill‑ewwel. 

ONOR. CARMELO ABELA: Mhux il‑kompożizzjoni, il‑ħatra. 

MR SPEAKER: Le le.

ONOR. CARMELO ABELA: Naħseb din hija l‑laqgħa opportuna li ngħidu r‑rapport tal‑15 ta’ Diċembru x’se jkun fih? Rapport ta’ x’sar mil‑lum sal‑15 ta’ Diċembru jew sal‑14 ta’ Diċembru, resumè ta’ x’ġara biss, li ma naħsibx li huwa l‑każ. Jew inkella wkoll mozzjoni li tiġi ppreżentata biex kif qed tgħid, tiġi emendata .....

MR SPEAKER: Kif titkellem il‑mozzjoni eżatt. 

ONOR. CARMELO ABELA: Iħejji rapport dwar it‑Twaqqif tal‑Uffiċċju tal‑Kummissarju ..... Rapport dwar it‑Twaqqif. 

MR SPEAKER: Imbagħad tiddeċiedi l‑Kamra, mhux hekk?

ONOR. CARMELO ABELA: Irid ikun hemm ukoll kif se jitwaqqaf u l‑emendi meħtieġa għall‑iStanding Orders. 

MR SPEAKER: Fir‑rapport se jkun hemm text legali m’hemmx dubju.

ONOR. FRANCIS ZAMMIT DIMECH: Kif qed jgħid il‑kollega tiegħi l‑Onor. Carmelo Abela, żgur li għandna naslu għal hekk, għax inkella jkunu Minuti biss.

ONOR. CARMELO ABELA: Appuntu. 

MR SPEAKER: Għamilt sew għamilt il‑punt.

ONOR. CARMELO ABELA: Tajjeb li nkunu ċari dwar x’se jkun fih ir‑rapport. Jiġifieri rridu naslu li l‑mira tkun li jkun hemm din il‑mozzjoni ....

ONOR. FRANCIS ZAMMIT DIMECH: L‑Onor. George Vella qabel qal ukoll li ma nerġgħux nivvintaw ir‑rota. Għandek ħafna parlamenti ta’ ispirazzjoni għalina bħalma huma l‑House of Commons, li dan jagħmluh, u ejja nagħmlu struttura li tkun tal‑istess livell. 

ONOR. GEORGE VELLA: Mhux neċessarjament se tkun l‑aħħar kelma, jaf ikun hemm bżonn emendi aktar ’il quddiem. Jiena niftakar b’ċertu sodisfazzjon meta konna jiena, l‑Onor. Lawrence Gonzi u l‑mibki l‑Onor. Guido de Marco meta waqqafna l‑kumitati, aħna ispirajna ruħna mis‑sistema Ingliża, il‑Kumitat tal‑Affarijiet Barranin u l‑Kumitat dwar il‑Kontijiet Pubbliċi, però għamilna tibdil fihom u daħħalna affarijiet ġo fihom li mhumiex fis‑sistema Ingliża, li kienu jaqblu, pereżempju r‑regolamenti tagħna mhumiex bħal tal‑Kumitat dwar il‑Kontijiet Pubbliċi Ingliż, aħna kważi qegħdin aħjar minnhom. Jiġifieri nbiddlu kulma jkun hemm bżonn.

ONOR. CARMELO ABELA: Żewġ affarijiet li xtaqt ngħid huma li kif semma’ l‑Onor. Francis Zammit Dimech u l‑Onor. George Vella, li tajjeb naraw x’jiġri f’parlamenti oħrajn u jiena anke parlamenti żgħar bħalna, għax jista’ ikun li anke mill‑prinċipji jkunu l‑istess anke f’parlamenti kbar, imma kif jipprattikaw f’parlament iżgħar naħseb tajjeb li nagħtu kashom ukoll anke minħabba ż‑żmien qasir li għandna. U naħseb m’aħniex l‑ewwel parlament li se nagħmlu din il‑ħaġa, allura nitgħallmu mill‑esperjenza ta’ ħaddieħor. 

L‑aħħar kumment huwa li għalkemm id‑data tal‑15 ta’ Diċembru hija importanti li nosservawha għax il‑Kamra hekk qablet fl‑unanimità tagħha, naħseb li jekk inħossu l‑ħtieġa m’għandniex neskludu li forsi jsiru diskussjonijiet oħrajn jew laqgħat oħrajn – sejħilhom li trid – però r‑rapport irid isir. Imma jekk naraw li għal xi raġuni jew oħra jkun meħtieġ, naħseb tajjeb li ma ningħalqux li ngħidu: Għax il‑15 ta’ Diċembru .... Irridu naslu hemmhekk, imma aħjar forsi wieħed ikun iktar flessibbli u nagħmlu ħaġa aħjar milli nagħmlu ħaġa tajba biss.  Imma m’aħniex neskluduha.

MR SPEAKER: Ejja nimxu, imbagħad wieħed jara minn hemm.

ONOR. CARMELO ABELA: Però l‑mira hija l‑15 ta’ Diċembru. Imma biex forsi nimxu mal‑mira ...

ONOR. GEORGE VELLA: Nikkuppjaw fis‑sens pożittiv.

MR SPEAKER: Kollox sew.

ONOR. CARMELO ABELA: Jekk taqblu biex ningħalqux ġo straight jacket .....

MR SPEAKER: Jiena napprezza ħafna li kulħadd għamel il‑pożizzjoni tiegħu u anke dawk id‑dokumenti li rrefera għalihom l‑Onor. George Vella, fil‑kas anke jeħodhom il‑Clerk ħalli nixxerjawhom ma’ kulħadd. U jekk hemm xi dokumenti oħra li we have to share min‑naħa tal‑Oppożizzjoni, ngħadduhom ukoll. Li kont se ngħid jien ‑ għamilt sew Sur Scicluna li semmejtha ‑ meta kien hemm l‑aħħar select committee li nzertajna li kien hawn jien, l‑Onor. Zammit Dimech, l‑Onor. George Vella u anke l‑Onor. Carmelo Abela, dak ma kienx iltaqa’ fil‑pubbliku, allura ma kienx hemm live streaming. F’dan il‑każ il‑kumitat qiegħed live streaming u huwa aċċessibbli għall‑pubbliku. Jiġifieri li qegħdin ngħidu hu li l‑laqgħa li jmiss, jekk naqblu, nistiednu anke l‑pubbliku jkun preżenti għax għandu l‑aċċess li jiġi hawnhekk, minbarra din il‑press release, se noħorġu mod immedjat. Naraw li kull dokumentazzjoni li hemm bżonn tiġi ċirkolata. U jekk taqblu, sal‑laqgħa li jmiss kif jiena pproponejt, nipprepara abbozz ta’ rapport abbażi ta’ diskussjoni.

L‑Onor. George Vella.

ONOR. GEORGE VELLA: Mhux biex ma naqbilx. Il‑laqgħa mal‑pubbliku għandha ssir kmieni hekk jew issir wara li nkunu għamilna ftit tax‑xogħol?

MR SPEAKER: Araw intom.

ONOR. GEORGE VELLA: Le, I’m just asking biex forsi jkunu jistgħu jikkummentaw fuq dak li jkun qed jiġi propost.

MR SPEAKER: Jiena kont se nissuġġerixxi hekk, ara taqblux. Aħna għamilna cut off date sal‑15 ta’ Novembru. Jiena kont qed ngħid li sa ġimgħa wara l‑15 ta’ Novembru ssir sessjoni mal‑pubbliku. 

ONOR. FRANCIS ZAMMIT DIMECH: Jiġifieri d‑data speċifika ta’ laqgħa mal‑pubbliku tista’ tiġi ffissata wara li nkunu nafu l‑iskeda tal‑baġit. Imma naħseb li tkun sal‑aħħar ta’ Novembru jew sal‑ewwel ġimgħa ta’ Diċembru.

MR SPEAKER: Għax imbagħad inkunu restricted ħafna.

ONOR. FRANCIS ZAMMIT DIMECH: Inkella nkunu ristretti ħafna. 

MR SPEAKER: L‑Onor. Carmelo Abela.

ONOR. CARMELO ABELA: Is‑suġġeriment tal‑Ispeaker li ssir laqgħa pubblika hija importanti. 

MR SPEAKER: Wara li jkollna l‑feedback kollu.

ONOR. CARMELO ABELA: Però naħseb li l‑laqgħa mal‑pubbliku għandha ssir, fl‑opinjoni tiegħi, wara li jkun hemm abbozz tar‑rapport tiegħek, jiġifieri din tkun qrib il‑bidu ta’ Diċembru. 

MR SPEAKER: Imma anke qabel. 

ONOR. CARMELO ABELA: L‑abbozz tar‑rapport tiegħek u tal‑kumitat ikun lest forsi lejn l‑aħħar ġimgħa ta’ Novembru, tagħti ftit ċans sakemm ikun hemm pubbliċità għalih, eċċ. dak li jkun ikun daqsxejn iktar aċċessibbli għalih, issir il‑laqgħa mal‑pubbliku bejn l‑aħħar ta’ Novembru u l‑bidu ta’ Diċembru, biex imbagħad mill‑feedback li wieħed jirċievi mingħand il‑pubbliku ssir laqgħa oħra biex l‑abbozz tiegħu jiġi rfinut u jirrifletti d‑diskussjoni, biex imbagħad il‑Kumitat jiltaqa’ u japprova r‑rapport u l‑Ispeaker ipoġġih fuq il‑Mejda tal‑Kamra.

MR SPEAKER: Mela fil‑proċeduri jidher li qegħdin naqblu b’mod unanimu li naħdmu hekk. Ovvjament hemm id‑dokumentazzjoni, issa jkun hemm dokumentazzjoni addizjonali u kwalunkwe dokumentazzjoni oħra li anke mill‑uffiċċju tiegħi jekk hemm xi affarijiet oħrajn ngħadduhom. Hawnhekk issemmew parlamenti oħrajn, però jien ippruvajt nara liema mudell l‑aħjar. Hemm mudell, dak tal‑aħħar, l‑Awstraljan li huwa naqra aħjar ..... F’sens tajjeb, mhux qed ngħid li ...

ONOR. GEORGE VELLA: Bir‑rispett kollu, dak imur oltre li għandek il‑code of conduct tal‑membru parlamentari. Inti mbagħad mort oltre u ġusta sewwa, jiġifieri kif jista’ jirreaġixxi ċ‑ċittadin komuni għal dak li jagħmel il‑membru parlamentari?

MR SPEAKER; Aħna fuq il‑proċedura qegħdin nitkellmu. 

ONOR. GEORGE VELLA: Jiena naqbel miegħek, imma dik tmur oltre. Dan bħal meta jien għaddej bil‑karozza, ġej il‑Parlament u tajjart persuna. Jiġifieri mhux se noqgħod nidħol fil‑mertu legalment x’inhuma r‑responsabbiltajiet, x’jiġri u ma jiġrix. 

MR SPEAKER: Id‑dokumentazzjoni qiegħda hemmhekk – interessantissima. (Interruzzjonijiet) Ikollok dritt bil‑privileġġ, imma mbagħad irid ikun hemm ir‑rimedju. 

ONOR. FRANCIS ZAMMIT DIMECH: Se jkollna ċ‑ċans niddiskutuha.

MR SPEAKER: Huwa suġġett verament interessanti, jiġifieri baħar ta’ interess. 

ONOR. FRANCIS ZAMMIT DIMECH: Għadha friska f’moħħna seduta fejn tkellimna ħafna fuq il‑privileġġ parlamentari. 

MR SPEAKER: Il‑punt tiegħi qiegħed hawnhekk Onor. Zammit Dimech. Il‑proċedura qegħdin niftiehmu fuqha. Se jkollna dawn id‑dokumenti li wieħed jista’ jarahom, nagħmlu data waħda kemm jista’ ikun viċin biex għallinqas inkunu rajna d‑dokumentazzjoni and we air our points b’mod miftuħ ħalli nkunu nistgħu nippjanaw dak kollu li għandna nagħmlu wara l‑qari ta’ din id‑dokumentazzjoni, għax ovvjament jien ċert li kull membru preżenti hawnhekk mill‑qari ta’ din id‑dokumentazzjoni se jkollu punti li jrid iqajjem. Imbagħad sadanittant aħna nkunu qegħdin nirċievu wkoll il‑feedback tan‑nies għax illum stess toħroġ il‑press release li qbilna fuqha, imbagħad jibda jinħema r‑rapport biex jiġi għad‑diskussjoni, allura jkollna nagħmlu laqgħa oħra wara the next meeting. Imbagħad, kif qal l‑Onor. Carmelo Abela, niffissaw is‑sessjoni għal mal‑pubbliku, meta ngħid il‑pubbliku anke l‑NGOs u l‑għaqdiet interessati, u wara jitħejja r‑rapport. Nimxu hekk? ... That’s a point to discuss, il‑proċedura kif se jiġi maħtur il‑Kummissarju, eċċ. Għaliex hemmhekk il‑White Paper titkellem mod, ovvjament huma punti saljenti wkoll, imma we come for discussion for the next meeting. Jiġifieri ma nixtieqx inqajjimha issa. Għamilt sewwa li qajjimtha. Inkomplu dwar il‑laqgħa li jmiss.

ONOR. GEORGE VELLA: M’hemmx dubju li meta jiġu jitkellmu magħna n‑nies, se jgħidulna biex inneħħu l‑privileġġ parlamentari. 

MR SPEAKER: Se nipproponi data jiena għax xtaqt li nimxu kemm jista’ ikun malajr fuqha din. Xi tgħidu jekk niltaqgħu fil‑31 ta’ Ottubru?

ONOR. FRANCIS ZAMMIT DIMECH: Jiena personalment se nkun imsiefer sal‑1 ta’ Novembru.

MR SPEAKER: Tal‑privileġġi qiegħda fit‑30 ta’ Ottubru hux hekk? Jekk niltaqgħu t‑Tlieta 5 ta’ Novembru kulħadd jista’?

ONOR. FRANCIS ZAMMIT DIMECH: Għalija mhux problema.

MR SPEAKER: Jekk ma jimpurtax, nagħmluha wara nofsinhar qabel il‑Parlament fil‑5.00 p.m. Nista’ nagħmilha iktar tard. 

ONOR. CARMELO ABELA: Nistgħu nagħmlu iktar kmieni?

MR SPEAKER: Għalija mhux problema. Araw intom il‑ħinijiet.

ONOR. RYAN CALLUS: Waqt il‑ħin tal‑Parlament diffiċli għalik Mr Speaker?

MR SPEAKER: Diffiċli għax dik il‑ġimgħa tkun daqsxejn ....

ONOR. FRANCIS ZAMMIT DIMECH: Ikun hemm il‑baġit. Imma la jkun hemm il‑gap sakemm isir ....

MR SPEAKER: Imma fil‑5 ta’ Novembru jkolli nippresjedi. Agħtuni ħin.

ONOR. FRANCIS ZAMMIT DIMECH: Fl‑4.00 p.m. biex ikollna iktar ħin?

MR SPEAKER: Onor. Callus, tajjeb fl‑4.00 p.m.?

ONOR. RYAN CALLUS: Kollox sew. 

ONOR. FRANCIS ZAMMIT DIMECH: Forsi jekk jista’ ikollna siegħa u nofs, aħjar minn siegħa. 

MR SPEAKER: Yes yes, we have to do a lot of spadework.

ONOR. FRANCIS ZAMMIT DIMECH: Irridu naqraw id‑dokumentazzjoni kollha jew oħra magħha u niġu bl‑ideat. 

MR SPEAKER: Il‑laqgħa li jmiss se tkun fil‑5 ta’ Novembru fl‑4.00 p.m. Sadanittant illum stess qegħdin naqblu li se noħroġ dik il‑press release kif qrajtilkom. Nirringrazzja lil kull min attenda għal din il‑laqgħa. Inkomplu l‑ħidma fil‑laqgħa li jmiss. 

Fil-5.44 p.m. il-Kumitat aġġorna għal nhar it-Tlieta,5 ta’ Novembru 2013, fl-4.00 p.m.

